
Nafarroako Gobernuak familia elkargune bat jarri du martxan Tuteran  

Honekin hiru dira Nafarroan mota honetako guneak. Beste biak Iruñean daude kokatuta
Asteazkena, 2008ko abenduaren 10a.  Nafarroako Gobernuak, Familia, Haurtzaro eta Kontsumoaren Zuzendaritza Nagusiaren bidez, Nafarroako hirugarren familia elkargunea jarri du martxan, hain zuzen ere, Tuteran. Mota horretako beste bi guneak Iruñeko Arrotxapea eta Mendebaldea auzoetan kokatuta daude.

Elkargune hau María Isabel García Malo Familia, Gazteria, Kirol eta Gizarte Gaietako kontseilariak inauguratu du gaur goizean. Bereizketa edo/eta dibortzio liskartsuek eragindako gatazkak pairatzen dituzten eta bisiten erregimena betetzeko arazoak dituzten familien kasuan, familien, haurren eta aita-amen arteko bisitak eta topaketak ahalbidetzeko gune egokia eta neutrala izanen da. Horrez gain, beren guraso biologikoengandik bereiziak izan diren eta beste familia batzuek hartu dituzten haurrak eta familia barneko indarkeria bizi duten haurrak babesteko lekua ere izanen da. Ekitaldian izan da Luis Casado Tuterako alkatea ere. 

Tuterako familia elkargunea baliabide hori eskatzen duten familia kopuruak gora egin duelako sortu da. García Malo kontseilariak azaldu duenez, 2004an 86 familia eta 105 haur izan ziren familia elkarguneko erabiltzaile; 2005ean 93 familia eta 115 haurri eskaini zitzaien arreta; 2006an 114 familia eta 199 haur izan ziren, eta 2007an, berriz, 209 familia eta 296 haur. Horrek esan nahi duena da, 4 urtetan eskaria %110 hazi dela. 
Gainera, Nafarroako Auzitegi Nagusiaren datuen arabera, 2007an 1.399 bereizketa eta dibortzio izan ziren Nafarroan (nola auziak, hala adostasunekoak). Horietatik 157 Tuterako Auzitegiei dagozkie. 
Nafarroako Gobernuak 867.000 euro bideratu ditu baliabide honetarako, datozen lau urteetarako; eta guztira, 2 milioi euro hiru elkarguneetarako, 2011 arte. 

Elkargune berri honen kudeaketaz Xilema Elkartea arduratuko da. Asteartetik igandera bitartean zabalduko da, ordutegi malgua edukiko du eta psikologian, zuzenbidean, hezkuntzan, terapian, familia bitartekotzan eta gizarte lanetan espezializatutako 5 profesional edukiko ditu. 
Familia elkarguneen filosofia
Auzietako dibortzio eta bereizketa kopuruak gora egiteak haurrei bereizketaren ostean nola aitarekin, hala amarekin harremanetan egoteko funtsezko eskubidea bermatzea eragozten du. Hori da, hain zuzen, familia elkarguneak sortzearen arrazoi nagusietako bat.
Bai Iruñekoak eta bai Tuterako elkargunea gurasoek haurrak jasotzeko eta emateko guneak dira. Hala, aita ala ama hiri berean bizi ez bada, txikiarekin egoteko leku bat bermatzen zaio. 
Horrez gain, bisitak gainbegiratzeko lekua da. Beharrezkoa den kasuetan, profesionalek bisitak gainbegiratzen dituzte, haurrarentzako egokienak diren neurriak hartzeko. Normalean, bisita horiek asteburuetan eta opor garaietan egiten dira, eta horrek zailtasunak eragin ohi ditu xede horretarako sortuak ez diren lekuetan egiten direlako.
García Malo kontseilariaren esanetan, familia elkarguneak beharrezko tresnak eskaintzen dizkie erabiltzaileei, baliabide hori gabe moldatzen ikas dezaten, eta beren zerbitzuak eskatzeko premia eragin duten gatazkak saihesten ikas dezaten. 

